
17 दिसम्बर, 2018 को उत्तर के लिए
हिंदुस्तान एयरोनॉटिक्स लिमिटेड द्वारा तेजस विमान के उत्पादन 
और वितरण में विलम्ब   
653. श्री डी. राजा :

क्या रक्षा मंत्री यह बताने की कृपा करेंगे कि :
(क)
क्या हिंदुस्तान एयरोनॉटिक्स लिमिटेड (एचएएल) द्वारा तेजस नामक देशी और हल्के लड़ाकू विमान के उत्पादन और वितरण में विलम्ब हुआ है;

 
(ख)
यदि हां, तो तेजस के उत्पादन के लिए एचएएल को दिए गए ऑर्डर का ब्यौरा क्या है और यदि इनके वितरण में विलंब हुआ है तो तत्संबंधी ब्यौरा और कारण क्या हैं; और

(ग)
इस समस्या के समाधान के लिए क्या-क्या कदम उठाए गए हैं ?
उत्तर
रक्षा मंत्रालय में राज्य मंत्री (डॉ. सुभाष भामरे)
(क) और (ख) :  भारतीय वायुसेना (आईएएफ) और हिन्दुस्तान एयरोनॉटिक्स लिमिटेड के बीच (i) 31 मार्च 2006 को 16 आईओसी लड़ाकू तथा 04 प्रशिक्षक विमानों सहित 20 इनीशियल ऑपरेशनल क्लीयरेंस (आईओसी) मानक विमानों की अधिप्राप्ति करने, जिसे दिसम्बर 2011 तक पूरा किया जाना था और (ii) 23 दिसम्बर 2010 को 16 एफओसी लड़ाकू और 04 प्रशिक्षक विमानों सहित 20 फाइनल ऑपरेशनल क्लीयरेंस (एफओसी) मानक विमानों की अधिप्राप्ति करने, जिसे दिसम्बर 2016 तक पूरा किया जाना था, के लिए दो संविदाओं पर हस्ताक्षर किए गए थे । 
2006 में आईओसी आदेश जारी करने के समय यह आशा की गई कि वैमानिकी विकास एजेन्सी (एडीए), जो कार्यक्रम प्रबंधन एजेन्सी है, 2008 में आईओसी प्राप्त कर लेगी जिसके पश्चात सुपुर्दगी की आयोजना दिसम्बर 2011 तक की गई । तथापि, एडीए द्वारा आईओसी दिसम्बर, 2013 में प्राप्त की गई और वह भी केवल 16 लड़ाकू रूपांतर आईओसी विमानों के लिए, जिसके पश्चात ही एचएएल उत्पादन शुरू कर सका और प्रथम आईओसी लड़ाकू विमान की सुपुर्दगी 2016-17 में की गई थी ।
कुल 16 आईओसी लड़ाकू विमानों  में से हिन्दुस्तान एयरोनॉटिक्स लिमिटेड द्वारा भारतीय वायुसेना को अब तक 10 युद्धक विमानों की सुपुर्दगी कर दी गई है ।  एचएएल की शेष 6 आईओसी लड़ाकू विमानों की सुपुर्दगी मार्च 2019 तक किए जाने की योजना है । 04 आईओसी प्रशिक्षक विमानों का उत्पादन एडीए से डिजाइन स्वीकृति मिलने के पश्चात ही शुरू किया जा सकता है ।
20 एफओसी विमानों (16 लड़ाकू और 04 प्रशिक्षक) का उत्पादन वैमानिकी विकास एजेन्सी (एडीए) द्वारा एफओसी स्वीकृति दिए जाने के बाद किया जाएगा । 
(ग) :
एलसीए तेजस के तीव्रगामी उत्पादन के लिए निम्नलिखित प्रयास किए गए हैं:

· एलसीए की अंतिम संक्रियात्मक स्वीकृति को तीव्र करने के लिए उच्च शक्तिप्राप्त समिति गठति की गई है ।

· उत्पादन क्षमता को प्रतिवर्ष मौजूदा 8 विमानों से बढ़ाकर 16 विमान तक किए जाने के लिए, भारत सरकार ने मार्च 2017 में 1381.04 करोड़ रुपए की मंजूरी दी है । प्रगति की निगरानी के लिए संचालन समिति का गठन किया गया है ।
· हिन्दुस्तान एयरोनॉटिक्स लिमिटेड की विमान डिवीजन में संरचनात्मक तथा सज्जीकरण कार्यकलापों के लिए दूसरी पंक्ति की स्थापना ।
· उन्नत आपूर्ति श्रृंखला प्रबंधन, जनशक्ति के शिक्षण और वृद्धि के जरिए विनिर्माण  अवधि में कमी करना ।
· फ्रंट फ्यूजलेज, सेन्टर फ्यूजलेज, रियर फ्यूजलेज, विंग और विभिन्न उप-एसेंबलियों हेतु जिग्स की संख्या में वृद्धि की गई तथा निजी भागीदारों को आउटसोर्सिंग के लिए संविदाएं की गईं । 
******
